
Pillugu siunnersuut: Atuagaateqarfiit pillugit Inatsisartut inatsisaat nr. XX af XX.XXX 

2014-imeersoq. 

(Ilinniartitaanermut, Ilageeqarnermut, Kultureqarnermut Naligiissitaanermullu 

Naalakkersuisoq) 

 

Partii Inuit maluginiarparput, siunnersuutikkut anguniarneqartoq, ullutsinni 

attaveqaateqarnikkut atortorissaarutit ineriartornerannut inuiaqatigiittullu sukatigaanitsinnut 

atuagaateqarfinnik naleqqussaanerusoq. Immikkut taasariaqartutut isigisagut tassaapput 

tappiittunut tusilartunut, kiisalu naqinnernik ilisarinnissinnaanngittunut periarfissarititaasunik 

pittanngorsaanissat pisariaqarluinnartut, ugguuna inatsisikkut aqqutissiuunneqarnerunissaat 

neriulluarfigigatsigu.  

Kiisalu aamma atuagaatitsinnik tusarnaagassianngortitsiterinissamut suliaq pingaarutilittut 

isigalugu aningaasaliiffigalugulu pimoorunneqartariaqartutut isigigatsigu oqaatigissuarput.     

Siunnersuut ataatsimut isigalugu atuagaateqarfeqarnikkut pissusiviusunut nalimmassaaneq, 

Partii Inuit inooqataaffigisinnaavarput. 

Taamaattoq immikkut Partii Inuit immikkut taarusutagut makkuupput: 

Siunnersuummi § 4. Imm. 3.’mi piumasaqaatigineqarpoq, atuagaateqarfiit pingaarnerni 

aqutsisut suliassanut attuumassutilinnik misilittagaqarnissaat ilisimasaqarnissaallu. 

Partii Inuit, naalakkersuinikkut soqutigisaqaqatigiit inatsisartuni issiatitaqartut una oqaaseqaat 

aqqutigalugu apeqqut ataani taaneqartoq erseqqissumik isummerfigeqquaat. 

Partii Inuit pingaartipparput, pingaartumik atuagaateqarfiit inuiaqatigiinni qitiulluinnartutut 

inissisimasut maani nunaqaqqaartuusut oqaatsitsinnillu atuisuusut sulisorineqarnissaat 

qulakkeerniarlugu pilersaaruteqartoqarnissaa. 

Partii Inuit qatsulluinnarparput, inatsisartoqarnikkut naalakkersuinikkullu uagut 

nunaqaqqaartutut inuttullu oqaaseqartuusugut tunulliunneqartuarnerput. Naalakkersuinikkut 

soqutigisaqaqatigiit allat, ilumut tamanna akuersaarnagu erseqqissaavigisariaqarpaat. 

Inatsisartut oqaluttarfiatigut isummersuutit, inatsisiliornikkullu iliuutsit imminnut 

naapertuuttuunissaat pingaaruteqarmata – uppernassuseqarneq ullumikkumut 

innarlerneqareeraluaqisoq, suli ajornerulersinneqassanngippat. 

 Partii Inuit pissusissamisoortipparput, ilinniarnissamut, ilinniaqqinnissamut, qaffassarnissamut 

pikkorissarnissamullu periarfissat pilersaarutaareertariaqartut - sulisoqarnikkut imminut 

pilersulernissatsinni alloriarnertut siullertut isigalugu.  

Ajuusaarnaqisumilli Partii Inuit takujuarparput, oqaluinnarani iliuuseqarfissanngoraangat, 

uagut nunaqaqqaartuusugut atukkatta pitsanngorsaavigineqarnissaat 

soqutigineqanngisaannartutut inissinneqartuartoq. 

Partii Inuit taama oqaaseqarluta, naalakkersuinikkut soqutigisaqaqatigiit inatsisartuni 

issiatitaqartut kaammattorpagut, una oqaluuserisaq piorsarsimassutsimut 

isumaliutissiisoqarnissaa siunertaralugu ataatsimiititami qaqinneqassasoq – sulisoqarnikkut 

immitsinnut pilersuleriartuaarnissatsinnut alloriarnertut siullertut. 


